
Avviż lill-importaturi li jikkonċerna l-applikazzjoni tas-Sistema tal-Esportaturi Rreġistrati fil-qafas 
tad-Deċiżjoni dwar l-Assoċjazzjoni Extra-Ewropea 

(2020/C 197/03) 

Bis-saħħa tad-Deċiżjoni tal-Kunsill 2013/755/UE (1) dwar l-assoċjazzjoni tal-pajjiżi u t-territorji extra-Ewropej (“PTEE”) 
mal-Unjoni Ewropea (“Deċiżjoni dwar l-Assoċjazzjoni Extra-Ewropea”), l-Unjoni Ewropea tagħti preferenzi kummerċjali 
lill-PTEE. L-Anness VI ta’ dik id-Deċiżjoni jikkonċerna d-definizzjoni tal-kunċett ta’ “prodotti oriġinarji” u l-metodi ta’ 
kooperazzjoni amministrattiva. Id-Deċiżjoni tal-Kunsill (UE) 2019/2196 (2) tad-19 ta’ Diċembru 2019 issostitwiet 
għalkollox it-test tal-Anness VI, b’data tal-applikazzjoni li tibda fl-1 ta’ Jannar 2020. 

Mill-1 ta’ Jannar 2020, f’konformità mal-Artikolu 21 (Rekwiżiti Ġenerali) u l-Artikolu 26 (Dikjarazzjoni fuq l-oriġini u l- 
informazzjoni għall-għan ta’ akkumulazzjoni) tal-Anness VI tad-Deċiżjoni dwar l-Assoċjazzjoni Extra-Ewropea, it- 
trattament tariffarju preferenzjali jingħata mal-importazzjoni fl-Unjoni Ewropea fuq preżentazzjoni biss ta’ dikjarazzjoni 
dwar l-oriġini li ssir, jew minn esportatur irreġistrat, jew minn kwalunkwe esportatur, fejn il-valur totali tal-prodotti 
oriġinarji kkunsinjati ma jaqbiżx l-EUR 10 000. 

Mill-1 ta’ Jannar 2020, iċ-ċertifikati tal-oriġini EUR.1 maħruġa mill-awtoritajiet kompetenti f’PTEE qabel l-1 ta’ Jannar 
2020, jew id-dikjarazzjonijiet tal-oriġini li jkunu saru minn esportatur f’PTEE qabel l-1 ta’ Jannar 2020, mhumiex provi 
tal-oriġini validi biex jingħata l-benefiċċju tat-trattament tariffarju preferenzjali ta’ dik id-Deċiżjoni fl-Unjoni Ewropea. 

Għall-applikazzjoni tas-sistema tal-esportaturi rreġistrati (is-sistema REX), PTEE għandu jikkonforma maż-żewġ 
prerekwiżiti stabbiliti fl-Artikoli 36 u 39 tal-Anness VI ta’ dik id-Deċiżjoni. PTEE li ma jkunx issodisfa ż-żewġ prerekwiżiti 
ma jkunx jista’ japplika s-sistema REX, u b’konsegwenza ta’ dan ma jkunx f’pożizzjoni li jibbenefika mit-trattament 
tariffarju preferenzjali ta’ dik id-Deċiżjoni sakemm ma jkunx issodisfa ż-żewġ prerekwiżiti. 

Sabiex ikun hemm konformità mal-obbligu tal-pubblikazzjoni skont l-Artikolu 37 tal-Anness VI ta’ dik id-Deċiżjoni, l- 
informazzjoni dettaljata dwar id-dati tal-applikazzjoni tas-sistema REX mill-PTEE kollha hija disponibbli fuq is-sit web 
Europa (3). L-operaturi huma mħeġġa jikkonsultaw dan is-sit web fuq bażi regolari biex jivverifikaw jekk il-PTEE humiex 
kapaċi japplikaw is-sistema REX u meta jistgħu jagħmlu dan.   

